
Esloveniak ere 
burujabetasuna nahi 

Esloveniak miraria lortu bide zuen 
Jugoslavian: Estatu Federatuaren maila 
legeztatuta, segurtaturik bide zeukan 
bere nazio-etorkizuna. Independentzia 
osoki iritsi gabe ere, «posible» bide zen 
soluzioa. Eta askok txalotu izan dugu, 
nik barne, «jugoslaviar eredua». Porrot 
ekonomikoa alde batera uzten genuen, 
aitortu beharra dago; baina stalinis-
morik gabeko saiakera multi-nazional 
horrek errespetua, are begirune osoa 
ere, merezi zuen. 

Soziolinguistikaren aldetik batez ere, 
«bikain» merezi bide zuen Tito Maris-
kalak. Glotopolitiken estatistikak hau 
erakutsi baitu: Estatu Askatua duten 
herriek, % 95,8-tan normalizatu bai-
tute nazio-hizkuntzaren arazoa. Alde-
rantziz, berriz, Estatu arrotz baten 
menpean bizi diren herriek, % 9,8-tan 
bakarrik konpondu baitute beren nazio-
hizkuntzaren arazoa. 

Bestela esanda, salbuespenea artean 
zegoen Eslovenia. Karintia-ko «Nafa-
rroa» alde batera utziz gero, eslovenia-
rrek lortua zuten beren Errepublika 
Batua; eta Belgrado-rekin atxikitzen 
zuten lotura, laxo xamarra zen: bene-
tako Federazioen mailakoa. 

Nazio-hizkuntzari buruz, adibidez, 
lurraldetasuna zen gidari ('de facto' 
batez ere; baina baita 'de jure' ere). 
Irakur dezagun, adibidez, Esloveniako 
Konstituzioaren 212. Artikulua: «Erre-
publikako instituzio guztiak, Estatua-
renak nahiz autojestiozkoak.. eslove-
nieraz antolatuko dira» Irakaskuntza. 
irratia, errotulazioa, legetestuak, dena 
esloveniera hutsez. Serbo-kroaziera 
Belgrado-rekin tratatzeko, eta kitto... 
Urrunsko gaudek! 

Hots, joan den astean prentsak adie-
razi duenez, esloveniarrak leporaino 
daude egoeraz; eta Autodeterminazioa 
eta Burujabetasuna eskatu dituzte. 

No comment. 

